
Borgarráð

Samkomulag vegna byggingar fjölnota íþróttahúss og uppbyggingu á KR svæðinu við 
Frostaskjól 2 og 4.

Lagt er til að borgarráð samþykki hjálögð drög að samkomulagi á milli Knattspyrnufélags 
Reykjavíkur og Reykjavíkurborgar. Samkomulagið felur í sér uppbyggingu á lóð KR við Frostaskjól 
auk þátttöku borgarinnar í byggingu nýs fjölnota íþróttahúss á svæðinu með vísan til samþykktar 
borgarráðs þann 3. september 2020 um forgangsröðun íþróttamannvirkja sem höfð yrðu til hliðsjónar 
í fjárfestingaráætlun til ársins 2030.

Greinargerð 
Á fundi borgarráðs þann 9. nóvember 2017 var samþykkt viljayfirlýsing Reykjavíkurborgar og KR 
um samvinnu við breytingu á deiliskipulagi á svæði KR. Í samræmi við ákvæði viljayfirlýsingarinnar 
hefur verið unnið að útfærslu og þróun á frumdrögum að deiliskipulagshugmyndum fyrir svæðið. Á 
svæðinu er gert ráð fyrir fjölnota íþróttahúsi sem mun bæta aðstöðu til alhliða íþróttaiðkunar í 
hverfinu með hagsmuni hverfisins í heild í fyrirrúmi.  Á fundi borgarráðs 3. september 2020 var 
samþykkt að forgangsröðun varðandi uppbyggingu íþróttamannvirkja, sem fram kom í skilabréfi 
stýrihóps um stefnu í íþróttamálum, yrði höfð til hliðsjónar við undirbúning 10 ára 
fjárfestingaráætlunar Reykjavíkurborgar. Fjölnota íþróttahús KR í Frostaskjóli var eitt þeirra verkefna 
sem raðaðist efst í forgangsröðinni. Með vísan til framangreinds samþykkti borgarráð á fundi sínum 
þann 16. nóvember 2020 að ganga til viðræðna við KR um byggingu fjölnota íþróttahúss á grundvelli 
viljayfirlýsingarinnar. 

Dagur B. Eggertsson

Hjálagt:
Drög að samkomulagi um fyrirhugaða uppbyggingu á á KR- svæðinu 
við Frostaskjól 2 og Frostaskjól 4.



Reykjavíkurborg, kt. 530269-7609, vegna Reykjavíkurborgar - eignarsjóðs, kt. 570480-0149, 
Borgartúni 10-12, 105 Reykjavík (hér eftir „Reykjavíkurborg“) og Knattspyrnufélag Reykjavíkur, kt. 
700163-3919, (hér eftir „KR“) Frostaskjóli 2, 107 Reykjavík, gera með sér eftirfarandi 

samkomulag vegna fyrirhugaðrar uppbyggingar á KR- svæðinu 

við Frostaskjól 2 og Frostaskjól 4 

1. gr.
Inngangur 

Þann 9. nóvember 2017 undirrituðu Reykjavíkurborg og KR viljayfirlýsingu um samvinnu við breytingu 
á deiliskipulagi lóðanna. Samkomulag þetta er útfærsla á ákvæðum viljayfirlýsingarinnar sem telst 
uppfyllt með undirritun samkomulags þessa. 

2. gr.
Deiliskipulagsgerð 

Í samræmi við ákvæði fyrrgreindrar viljayfirlýsingar hefur verið unnið að útfærslu og þróun á 
frumdrögum að deiliskipulagshugmyndum fyrir svæðið.  

Aðilar eru sammála um að samþykkt deiliskipulags fyrir heildarsvæðið til langs tíma sé mikilvægt til að 
staðfesta sameiginlega framtíðarsýn aðila um þróun íþróttasvæðis KR, í samráði við íbúa og aðra 
hagsmunaaðila í Vesturbæ Reykjavíkur  

3. gr.
Fjölnota íþróttahús 

Reykjavíkurborg mun fjármagna fjölnota íþróttahús á svæði KR, enda raðast sú framkvæmd ofarlega í 
forgangsröðun uppbyggingar íþróttamannvirkja í Reykjavík, sem borgarráð hefur samþykkt að verði 
lögð til hliðsjónar í fjárfestingaráætlun til ársins 2030. Stefnt er að því að skipulagsferli og hönnun verði 
lokið þannig að hægt verði að hefja framkvæmdir árið 2023.. 

Íþróttahúsið verður eign Reykjavíkurborgar en aðilar skulu gera með sér sérstakan þjónustusamning um 
notkun hússins og rekstur þess áður en framkvæmdum lýkur. 

Samþykkt deiliskipulags felur ekki í sér frekari fjárskuldbindingar af hálfu Reykjavíkurborgar umfram 
það sem fram kemur í 1. mgr. þessarar greinar.  Reykjavíkurborg mun  á hverjum tíma  horfa til 
heildarforgangsröðunar og metinna þarfa fyrir íþróttamannvirki í borginni sbr. samþykkt borgarráðs frá 
4. september 2020.

4. gr.
Samstarfssamningur við Seltjarnarnesbæ 

Aðilar eru sammála um að Reykjavíkurborg fari þess á leit við bæjarstjórn Seltjarnarnesbæjar að gerður 
verði samningur um æfingar Gróttu í fjölnotahúsi á svæði KR og haldið verði áfram viðræðum um gott 
samstarf KR og Gróttu á öllum sviðum íþrótta. Allar tekjur sem kunna að hljótast af 
samstarfssamningnum skulu renna til reksturs hússins. 

5. gr.
Uppbygging íbúða og virðisauki byggingarréttar 

KR verður heimilt að þróa og koma í uppbyggingu íbúðarhúsnæði sem samþykkt verði í ofangreindu 
deiliskipulagi. Félagið skuldbindur sig til að sá ábati sem kann að verða af uppbyggingu á svæðinu skuli 
renna til fjármögnunar á aðstöðu íþróttaiðkunar á starfssvæði KR. Ákvæði þetta felur ekki í sér frekari 



skuldbindingar Reykjavíkurborgar við að gera lóðirnar byggingarhæfar eða önnur atriði umfram það 
sem segir í 3. gr. 

6.gr.
Sala íbúða til Félagsbústaða hf. 

Komi til  uppbyggingar sbr. 5. gr. samþykkir KR að Félagsbústaðir hf. hafi kauprétt á 5% íbúða í húsum 
á lóðunum í samræmi við samningsmarkmið Reykjavíkurborgar. Íbúðirnar geta verið allt að þriggja 
herbergja. Miðað skal við í kaupunum að stærð einstaklings- og tveggja herbergja íbúða sé á bilinu 45-
60 m2 að birtu flatarmáli að geymslu meðtalinni hvers stærð skal vera í samræmi við sambærilegar 
íbúðir, þó ekki stærri en 4 m2. Miðað skal við að stærð þriggja herbergja íbúða sé á bilinu 60-80 m2 að 
birtu flatamáli að geymslu meðtalinni hvers stærð skal vera í samræmi við sambærilegrar íbúðir, þó ekki 
stærri en 4 m2. Félagsbústaðir hafa val um tegund íbúða. Íbúðirnar skal afhenda tilbúnar og skal 
frágangur þeirra, efnisval og gæði vera sambærilegt við aðrar íbúðir að svipaðri stærð í sömu húsum. 
Bílastæði fylgir ekki þessum íbúðum.  

Kaupverð hvers birts fermetra í íbúð og geymslu er umsaminn 490.000 kr. Framangreint kaupverð á m2 
er miðað við byggingarvísitölu maímánaðar 2021 (153,7 stig) og skal breytast í samræmi við þróun 
vísitölu þessarar frá undirskriftardegi til greiðsludags. 

Komi til kaupa skal kaupsamningur gerður þegar byggingarnefndarteikningar hafa verið samþykktar. Í 
kaupsamningi verða nánari ákvæði um kaupin, þ. á m. um staðsetningu íbúðanna, sem dreifa skal um 
hús á lóðinni, endanleg stærð þeirra og greiðslu kaupverð.  

Kaupréttur skal boðinn skriflega til Félagsbústaða samhliða því að teikningar verði lagðar inn til 
byggingarfulltrúans í Reykjavík. Kaupréttarhafi skal svara því innan 45 daga frá því að kauprétturinn er 
boðinn hvort hann ætli að nýta sér hann.  

7. gr.
Kvöð um leiguíbúðir o.fl. 

Komi til  uppbyggingar sbr. 5. gr. verður sett sú kvöð á lóðina að 20% íbúða skuli vera leiguíbúðir, 
stúdentaíbúðir, leiguíbúðir Félagsbústaða hf., búseturéttaríbúðir og/eða íbúðir fyrir aldraða. Í samræmi 
við áform Reykjavíkurborgar um félagslega blöndun miðað við áformað byggingarmagn skv. 
fyrirliggjandi deiliskipulagstillögu er samkomulag um að 20 íbúðir falli undir ákvæði þetta. 
Félagsbústaðir hafa kauprétt að 5 þessara íbúða, sbr. 6. gr.  

Útbúin verður sérstök yfirlýsing sem lóðarhafi skuldbindur sig til að undirrita sem þinglýst verður sem 
kvöð á núverandi lóðir. Í eignaskiptayfirlýsingu skal skilgreint hvaða íbúðir falli undir þessa kvöð. 

8. gr.
Gatnagerðargjöld og önnur gjöld 

Komi til uppbyggingar sbr. 5. gr. skal lóðarhafi greiða gatnagerðargjald og önnur lögbundin skipulags,-
framkvæmda-, byggingarleyfis- og tengigjöld vegna fyrirhugaðrar uppbyggingar á lóðinni. 

Gjalddagi gatnagerðargjalds er við samþykkt embættis byggingarfulltrúa á byggingaráformum á 
viðkomandi lóð og reiknast samkvæmt gildandi gjaldskrá gatnagerðargjalda hverju sinni.  



9. gr.
 Varnarþing 

Rísi ágreiningur um gildi, túlkun og framkvæmd á samningi þessum skulu aðilar leitast við að leysa 
ágreiningsefni með samkomulagi. Takist ekki að leysa ágreininginn skal vísa honum til Héraðsdóms 
Reykjavíkur. 

Samkomulag þetta var samþykkt á fundi borgarráðs þann xx. maí 2021 

Reykjavík x. maí 2021 

____________________________ _________________________ 

F.h. Reykjavíkurborgar F.h. Knattspyrnufélags Reykjavíkur

samkvæmt samþykkt borgarráðs

Vitundarvottar að réttri undirskrift, fjárræði og dagsetningu: 

__________________________________ 

Kt. 

__________________________________ 

Kt.

